
Euri jasak aldez aurretik iragarri eta zenbatekoak izango diren jakiteko modelo bat sortu du Alejandro Fernandez Ferrero fisikari bizkaitarrak.

Euriari aurrea hartu

Ibai Maruri - Bilbo

Eguraldian iragarpenak geroz eta garrantzia handiagoa du gaur egungo gizartean. Edozein jarduera antolatu edo planifikatzeko euria egingo duen edo ateri eutsiko dion jakin nahi izaten da. Meteorologia agentziek poliki poliki iragarpen horretan lana fintzen asmatu dute, zehaztasuna eta fidagarritasuna handitu dute. Alejandro Fernandez Ferrero fisikari bizkaitarrak urrats bat gehiago eman du aurkeztu berri duen tesian.

Bizkaia Bilbo Ur Partzuergoan zerbitzu teknikoetako tituluduna da Fernandez Ferrero. Erakunde horrek Bilboko metropoliak duen ur zikinen sarea hobeto kudeatzeko baliagarri izango den elementua sortu du: toki jakin bateko euriteak epe laburrera aurreikusteko eredu estatistikoa. Ekaitz -tangak ezinbestekoak dira Bilbo bezalako hirietako ur zikinen sarean, eurite handiak daudenean uholdeak saihestu baititzakete. Tanga horiek martxan jartzeko, baina, aurretik jakin behar da euritea datorrela. Fernandezek sortutako kalkulu eskemak zeregin hori izango luke.

Europako Epe Ertainerako Aurreikuspen Zentroak erabiltzen dituen datuak dira kalkulu eskema horren oinarria. «Mundu osoko datuak erabiltzen dituzte haiek. Sei orduro informazioa jasotzen dute. Eskala orokorrean lan egiten dutela esaten dugu guk», dio. Berak downscaling delako teknikaren bitartez, eskala txikitu du Bilboren neurrira egokitu arte.

Eremu horretan 3 eta 6 ordu aurretik zenbat euri egingo duen iragartzea da helburua. Horretarako honako datuak erabiltzen ditu kalkulu sistemak: tenperatura, presioa, hezetasuna eta haizea. Fernandezen esanetan eskalan eremua txikitu ahala zailagoa da asmatzea. Europako zentroak emandako datuei, hemen inguruko estazio meteorologikoek emandakoak gehitzen dizkie Fernandezek. Horrela, sistemak datu gehiago ditu iragarpena egiteko. Izan ere, bere esanetan, eskala orokorreko modeloak dituen akatsak handitu egiten dira eskala txikituz gero.

Halaber, euri jasak aurreikustea zailago dela dio. «Euria kopuru normaletan egingo duenean, zenbat egingo duen asmatzea errazagoa da. Euri jasa izango denean, ordez, zaildu egiten da. Izan ere, sarri euri erauntsiak ekaitzen ondorio izaten dira, eta oso zaila da asmatzea non eta zenbat botako duen». Meteorologia agentziek euria egiteko zenbateko aukerak dauden iragartzen dituzte, Fernandezen sistemak euri horren kopurua zein izango den jakin nahi du.

Epe laburrera eta luzera
Horrelako ekaitzak aurreikustea da, besteak beste, radar meteorologikoen zeregina. Euskalmetek Kapilduin du berea, Araban. Eta Aemet Espainiako meteorologia agentziak Jata inguruan. Bi hauek datuak jasotzen dituztela dio Fernandezek. Baina ez dute datuok interpretatu eta iragarpen zehatzik egingo duen modelorik. «Radarrak jasotakoa erakusten duen pantailari begira dagoen meteorologoaren trebeziaren esku geratzen da iragarpen on bat egitea». Horiek hala, ikerketara baliabide gehiago bideratzeko eskatzen die erakunde publikoei. «Euskalmeten eguneroko iragarpenari dagokionez sekulako lana egiten dute, horretan ez dugu kexarik. Baina ikerketarik ez egiten». 

Fernandezen ustetan hemen ez dago ez proiekturik ez ikerlarik. Ikerketa gutxi bultzatzen dira, eta dauden ikerlari apurrak beste zerbaitetan birziklatu behar dira. Baina, halaber, ikerketa gutxi dagoenez, ez da ikerlaririk sortzen. 

Bigarren elementu bat ere ikertu du Fernandezek tesian. Izan ere, ur zikinen sarea eraikitzen denean hirigune zehatz horretan muturreko euriteak zenbateko maiztasunarekin errepikatzen diren ere hartu behar da kontutan. 

Bilboko euriteak
Ikerketaren emaitzaren arabera, 1983an Bilbon eta inguruetan izan ziren euriteen parekoak 250 urtero gertatzen dira gutxi gora behera. «Denbora tarte bateko datuak hartu ditugu, Sondikakoak hain zuzen ere, 1940tik 2000. urtera». Datu horiekin epe labur horretako gertaerak epe luzeago batera estrapolatu dituzte. «Muturreko fenomenoek formula matematiko bat jarraitzen dute beti. Hori badakigu. Ez dakigu zergatik, baina hala da. Eta euriarekin ere halatsu gertatzen da. Kasu honetan gutxi gora behera 250 urteko zikloak daudela ohartu gara». 

Horrela bada, epe hori igarotakoan 1983an gertatu zen muturreko fenomeno haren pareko zerbait biziko du Bilbok, iragarpen honen arabera.

